
Rannsókn á Iceland Airwaves tónlistarhátíðinni með hliðsjón af kynhlutverkum: Hví eru svo fáar konur í rokki?

Útdráttur

Tilgangur með þessu verkefni var að rannsaka íslenskt tónlistarlíf útfrá kynjasjónarmiði. Markmiðið var að reyna að varpa ljósi á af hverju svo fáar konur leggja rokk og popptónlist fyrir sig. Ætla má að konur standi körlum jafnfætis sem hlustendur eða neytendur tónlistar en í framleiðsluferlinu þ.e.a.s. tónlistargeiranum standa konur mjög höllum fæti. Rannsóknin miðaðist við að greina hvort orðræða um getu og hlutverk kynjanna sem og staðalmyndir um kynin hefði áhrif á hina mikla kveneklu rokktónlistarheimsins. Verkefnið byggist á eigindlegri rannsókn þar sem rannsakendur tóku eigindleg viðtöl við 5 konur sem eru virkar í íslensku tónlistarlífi og spiluðu á tónlistarhátíðinni Iceland Airwaves haustið 2005. Viðhorf tónlistarkvennanna til tónlistarheimsins voru könnuð sem og reynsla þeirra af því að starfa innan hans, spurt m.a. um samskipti þeirra við annað „bransafólk“ sem samanstendur aðallega af körlum sem og samskipti þeirra við fjölmiðla. Einnig var tekið viðtal við einn af skipuleggjendum hátíðarinnar en hann er karlmaður. Tekin var saman öll umfjöllun um Iceland Airwaves hátíðina 2005 í þremur íslenskum dagblöðum og einu tímariti á tímabilinu 1. ágúst- 30. nóvember 2005. Viðtölin og fjölmiðlaumfjöllunin var síðan innihaldsgreind með tilliti til staðlaðra hugmynda um kynin og mun á þeim. Rannsóknin leiddi í ljós að fjölmiðlaumfjöllun um tónlistarfólk er kynjuð. Tónlistarkonurnar sem rætt var við voru allar samhljóma um að kyn þeirra hefði mikið að segja innan tónlistargeirans hvort sem það væri þeim til framdráttar eða öfugt. 

Inngangur
Við, höfundar þessa verkefnis, Björg Sveinbjörnsdóttir og Valgerður Pálmadóttir erum nemendur í BA-námi við Háskóla Íslands. Björg er nemandi í félagsfræði með kynjafræði sem aukagrein og Valgerður er nemandi í heimspeki með félagsfræði sem aukagrein og kynjafræði sem val. Báðar höfum við mikinn áhuga á femínísku sjónarmiði innan vísinda og fræða. 

Haustið 2005 sátum við fyrirlestra í málstofu um kynjafræði í rannsóknum í félagsfræði á vegum félagsvísinda og hagfræðideildar. Þar sem m.a. dr. Þorgerður Einarsdóttir fjallaði um konur í íslenskum stjórnmálum og orðræður um þær í fjölmiðlum. Gyða Margrét Pétursdóttir leiðbeinandi okkar fjallaði þar einnig um rannsókn sína á útivinnandi mæðrum, karllægum viðmiðum og mótsögnum í lífi þeirra. Þar skoðaði hún m.a. orðræður um ólíkt eðli, getu og hlutverk kynjanna. Þorgerður og Gyða komust að þeirri niðurstöðu að ríkjandi orðræða endurspegli kynbundnar hugmyndir um hlutverk og eðli einstaklinga.  Jafnframt töldu þær að ítrekun á þessari orðræðu viðheldi kynjamisrétti í samfélaginu.

Önnur okkar, þ.e. Björg, er tónlistarkona og hefur því innsýn inn í rokk- og poppheiminn. Hún spilaði m.a. á tónlistarhátíðinni Iceland Airwaves haustið 2005 en þar voru kvenkyns flytjendur mun færri en karlyns flytjendur. Af 94 íslenskum hljómsveitum sem spiluðu á hátíðinni voru 73 eingöngu skipaðar körlum, þrjár voru eingöngu skipaðar konum, 18 innihéldu bæði kyn og af sólótónlistarlistamönnum voru konur aðeins fimm af 30. Okkur lék því hugur á að vita hvort að niðurstöður þeirra Þorgerðar og Gyðu gætu einnig átt við rokk- og poppheiminn, hvort ástæðan fyrir fjarveru kvenna í rokk- og popptónlist geti verið sú að þar ríki karllæg viðmið sem skapi togstreitu milli þess hvað það sé að vera kona og hvað það sé að vera „rokkari“.

 Okkur finnst tónlistarheimurinn mikilvægur vettvangur sem verður er að skoða með kynjagleraugum því hann er áberandi í menningu okkar.  Af einhverjum ástæðum eiga konur erfitt með að fóta sig í rokk- og poppheiminum. Konur standa höllum fæti í samfélagi okkar, jafnrétti kynjanna á enn langt í land og mikilvægt er að skoða stöðu kynjanna á sem flestum sviðum. Tónlistarheimurinn er að okkar mati eitt þeirra. 

Bakgrunnur rannsóknarinnar og nýsköpunargildi
Reykjavíkurborg, Flugleiðir, STEF og FÍH hafa sett á stofn sjóðinn Reykjavík-Loftbrú til þess að styrkja íslenskt tónlistarfólk í að koma tónlist sinni á framfæri á erlendri grundu. Skilyrði fyrir styrk úr sjóðnum er m.a. að hafa tekið þátt á tónlistarhátíðinni Iceland Airwaves sem Reykjavíkurborg stendur að ásamt öðrum. Í reglum sjóðsins kemur fram:

[Að] umsækjendur verði að hafa komið fram á tónlistarhátíðinni Iceland Airwaves, og/eða geti lagt fram gögn um verkefni á erlendri grundu sem að mati sjóðsstjórnar er talið geta styrkt ímynd Íslands og Reykjavíkur sem uppsprettu framsækninnar menningar og öflugs tónlistarlífs (Stofnskrá Reykjavíkur-Loftbrú, 2006). 

Eins og fram hefur komið var var hlutfall kvenna mjög lágt á Airwaveshátíðinni haustið 2005. Afleiðingin er sú að þessir tónlistarstyrkir renna frekar til karla en kvenna. Þó öllum sé heimilt að sækja um þátttöku á hátíðinni virðist sem verulega halli á konur. Markmiðið með sjóðnum er að efla íslenska menningu og gefa sem besta mynd af henni á erlendri grundu. Þetta atriði er eftirtektarvert með það í huga að Flugleiðir, sem eru styrktaraðlilar að sjóðnum og Airwaveshátðinni, settu í gang söluherferð fyrir nokkrum árum þar sem íslenskum konum og næturlífi Reykjavíkur var stillt upp sem aðdráttarafli. Meðal slagorða sem notuð voru í auglýsingum Flugleiða voru „dip in every trip“ og „one night stand in Reyjavík“ (Kærunefnd jafnréttismála, 2003).  Áherslur í landkynningu Íslands hafa verið að birta karla sem fulltrúa framsækinnar menningar og konur sem viðföng áhorfs eða skemmtanagildis. Heiða Jóhannsdóttir flutti í vor erindi á vegum Rannsóknarstofu í kvenna og kynjafræðum þar sem hún fjallað um hvernig Reykjavíkurborg hefur verið markaðsett til erlendra ferðamanna sem borg villts næturlífs. Drykkjumenningu Íslendinga hefur verið stillt upp sem aðdráttarafli, en þó aðallega drykkjumenningu og fasi íslenskra kvenna (Heiða Jóhannsdóttir, 2006)
.


Rannsókn sem Þorgerður Þorvaldsdóttir (2002) vann fyrir Jafnréttisnefnd Háskóla Íslands um dómnefndarálit vegna stöðuveitinga sýnir að orðlag um umsækjendur er mjög kynjað. Karllægt orðalag var notað til að undirstrika hæfni og var sérstaklega notað þegar karlar áttu í hlut. Kvenlægar lýsingar voru hins vegar gjarna notaðar til þess að draga úr hæfni umsækjenda. Orðræða dómnefndarálitanna var því mjög kynjuð. Í því samhengi er áhugavert að skoða hvort það sama eigi við um rokk- og poppheiminn þ.e. hvort kynbundin orðræða um tónlistarfólk geti haft áhrif á mismunandi aðgengi kynjanna þar. 

Rannsókn sem gerð var á tómstundaiðkun íslenskra ungmenna árið 1992 sýnir að hlutfall þeirra sem spiluðu á hljóðfæri var jafnt á milli kynja í grunnskólum. Þegar fólk var hins vegar komið í framhaldsskóla hallaði á konur, þ.e. aðeins fjórir af hverjum tíu framhaldsskólanemendum sem spiluðu á hljóðfæri voru stelpur/konur (Þóroddur Bjarnason og Þórólfur Þórlindsson 1993, sjá Kjartan Ólafsson, 1997). Rannsókn sem Kjartan Ólafsson gerði árið 1997 sýnir að hugmyndir tónlistarkennaranema um val kynjanna á hljóðfærum endurspegla mjög kynjað viðhorf til hljóðfæra. Hljóðfæri sem tónlistarkennaranemar töldu vera karlmannleg og hæfa strákum betur voru t.d. gítar, slagverk, rafgítar og rafbassi: „Ef litið er á þau hljóðfæri sem hér eru talin höfða frekar til stráka má segja að þau eru stór, hávaðasöm og kröftug. Þessi hljóðfæri eru einnig helstu popp/rokk hljóðfærin“ (Kjartan Ólafsson, 1997, bls 9). 
Rokk- og popptónlistarheimurinn hefur ekki verið skoðaður áður með þessum hætti, þ.e. út frá kynjasjónarmiðum. Miklum fjármunum hefur verið varið í Iceland Airwaves og Reykjavík-Loftbrú og þar er meðal annars um opinbert fé að ræða, þ.e. frá Reykjavíkurborg. Reykjavíkurborg hefur sett sér skýra jafnréttisáætlun og í þriðju grein fyrsta kafla kemur fram að Borgaryfirvöld leitast við að samþætta jafnréttissjónarmið allri annarri stefnumótun og starfsemi og leggja áherslu á gagnvirk tengsl jafnréttisstefnu og stefnu í öðrum málaflokkum (Jafnréttisstefna Reykjavíkurborgar, 2003)
.

Nýsköpunargildi verkefnisins er því ný þekking á sviði jafnréttismála. Sú þekking getur nýst Reykjavíkurborg í skipulagningu á menningarstarfsemi borgarinnar sem og við úthlutun styrkja. Hún getur einnig nýst við þróun samþættingar kynja- og jafnréttissjónarmiða sem er hluti af opinberri stefnu borgarinnar.

Markmið og rannsóknarspurningar

Í rannsókninni er sjónum beint að  kynjamyndum í íslenskum rokk- og popptónlistarheimi og Iceland Airwaves tónlistarhátíðin skoðuð sérstaklega í því skyni. Við teljum hátíðina veita góða sýn á íslenskan rokk-og popptónlistarheim. Með rannsókninni vonumst við til opna umræðu um mismunandi hlut kynjanna og birtingarform í íslenskum rokk- og popptónlistarheimi. Jafnframt vonumst við til þess að rannsóknin verði tilefni frekari rannsókna á þessu sviði. 

Airwaves tónlistarhátíðin gefur gott tækifæri til að skoða kynjamyndir í rokktónlistarheiminum því þar fær ungt fólk tækifæri til að koma sér og tónlist sinni á framfæri á hverju ári. Markmiðið er að varpa ljósi á nokkra þætti rokk- og poppheimsins í þeim tilgangi að skoða hvort þar sé um kerfisbundnar hindranir að ræða fyrir konur. Teknir eru fyrir þrír þættir: 

1. Umgjörð tónlistarhátíðarinnar, umsóknarferli og kynning hennar var skoðuð með það í huga hvort um kynbundna slagsíðu geti verið að ræða. Viðtal var tekið við einn umsjónarmanna hátíðarinnar og viðhorf hans til kynjanna í tónlist greind. Markmiðið með þessum þætti er að varpa ljósi á hvort aðstandendur hátíðarinnar hafi kynbundnar hugmyndir um hvernig þátttakendur á hátíðinni ættu að vera. Ætlunin var að ræða við tvo skipuleggjendur en aðeins einn gat séð sér fært að hitta okkur.

2. Sjónarmið kvenna sem tóku þátt í Iceland Airwavestónlistarhátíðinni seinasta haust voru könnuð.  Markmiðið er að komast að því hvað standi í vegi fyrir því að konur sækist eftir þátttöku á hátíðinni. Tekin voru viðtöl við þær konur sem hafa tekið þátt í hátíðinni og spurst var fyrir um reynslu þeirra af íslenskum tónlistarheimi og hátíðinni sjálfri.

3. Fjölmiðlaumfjöllun um hátíðina og flytjendur var greind. Í því felst m.a. að orðræðu- og innihaldsgreina þá gagnrýni sem flytjendur fengu eftir að hafa spilað á hátíðinni. Markmiðið er að fá innsýn í hvort umfjöllun um tónlistarfólk hafi kynjaða vídd og hvort þar liggi einhver fyrirstaða sem geti skýrt rýran hlut kvenna í rokktónlistarheiminum.

Fræðilegur inngangur - femínískt sjónarhorn

Femínismi sem fræðigrein hefur verið í stöðugri þróun síðustu áratugi og hefur skapað mörg hugtök og greiningartæki til að skoða og greina samfélagið með jafnrétti að sjónarmiði. Ekki er hægt að aðgreina femínisma sem fræðigrein og femíníska baráttu en segja má að femínísmi sem fræðigrein efli og styrki baráttuna með rannsóknum og greiningum sínum á samfélaginu (Þorgerður Einarsdóttir, 2004).
Á 19. öld og í byrjun 20. aldar snérist barátta femínista aðallega um borgaraleg og lagaleg réttindi kvenna sem og rétt til eigna, kjörgengis og kosningaréttar. Í kringum 1960 kom upp ný bylgja femínisma sem náði yfir fleiri svið samfélagsins. Viðteknar  aðferðir í vísindum voru harðlega gagnrýndar og eigindlegar aðferðir í anda túlkunar- og fyrirbærafræða ruddu sér til rúms. Á þessum tíma skaut femínísk fræðinálgun rótum. Hún hefur m.a. gagnrýnt hlutlægnisviðmið vísindanna. Hin vísindalega aðferð hefur haft hlutlægni að leiðarljósi og leitast við að útiloka áhrifaþætti eins og skoðanir og tilfinningar í þekkingarleitinni. Femínístar hafa hins vegar gagnrýnt vísindin fyrir að þau hafi í raun ekki verið hlutlæg heldur endurspeglað viðmið og gildi þeirra sem þau hafa stundað. Femínísk gagnrýni á fræða- og vísindahefð hefur þróast hratt og varpað ljósi á karllægni fræðasamfélagsins. Femínístar hafa í því sambandi ýmist hafnað hefðunum eða þróað þær og mótað. Femínísmi hefur því átt þátt í að þróa fræðinálganir sem tekur mið af stöðu rannsakandans. Staðsetning rannsakandans, viðmið hans, þekking og skilningur er ekki gerður ósýnilegur undir formerkjum hlutlægni (Þorgerður Einarsdóttir, 2004).

Viðfangsefni femínismans í dag eru jafn mörg og hugsun okkar nær. Ekki nægir að benda á misréttið í hefðinni heldur verður einnig að viðurkenna þá staðreynd að hefðin hefur mótað tungumál okkar og með notkun þess ítrekum við kynjuð gildi og viðmið samfélagsins. Fræðimenn og þar með taldir femínískir fræðimenn hafa í anda póststrúktúralisma skoðað tungumálið og notkun þess. Orðræðugreining felst í því að skoða merkingu orða og í hvaða samhengi eða tilgangi þau eru notuð. Orðaval einstaklinga endurspeglar ákveðið hugmyndakerfi sem það lifir eftir og hefur verið kennt (Gyða Margrét Pétursdóttir, 2004). 

Við viljum skoða orðræðu rokk- og poppheimsins með það markmið að gera kynjað orðalag um getu og hæfni tónlistarmanna sýnilegt. Jafnframt viljum við sýna hvernig hugmyndir um kynhlutverk skapa togstreitu um hvað það sé að vera kona á þessu sviði. Okkur leikur forvitni á að vita hvaða merkingu kyn hefur í tónlist. Að okkar mati má bera rokk- og popptónlistarheiminn saman við fræða- og vísindaheiminn.  Í rokk- og poppheiminum eru viðmið karla ríkjandi en það verður ekki ljóst fyrr en konur koma fram og fá viðskeytið „kvenna“ sbr. kvenna-rokk eða stelpu-band.

Aðferðafræði
Rannsóknin er eigindleg. Í því felst að ekki var tekið stórt úrtak sem hægt er að alhæfa út frá heldur skoðuð færri tilvik eða einstaklinga. Aðferðin veitir sýn á upplifun viðmælenda og þá merkingu sem þeir gefa upplifun sinni. Eigindlegar rannsóknir eru samheiti yfir fjölbreytta rannsóknarhefð sem rekja má til heimspeki fyrirbærafræðinnar.  Markmið þeirra sem gera eigindlegar rannsóknir, er að  skilja heiminn út frá sjónarhorni þess sem verið er að rannsaka; að skilja og lýsa heiminum frá sjónarhóli þess sem rannsakaður er (Bogdan og Bilken, 1998 sjá Gyðu M. Pétursdóttur, 2004, bls. 35). Rannsóknin er ennfremur unnin út frá femínísku sjónarhorni en samkvæmt því er kyn miðlægt. „Femínískir rannsakendur hafa rannsakað það sem áður átti ekki upp á pallborðið, t.d. tilfinningar og upplifanir“ (Gyða M. Pétursdóttir, 2004, bls. 36).  

Tekin voru sex eigindleg viðtöl. Þau voru tekin á tímabilinu 1. júlí til 15. ágúst 2006. Meðallengd viðtalanna var um 45 mínútur. Í viðauka fylgja viðtalsvísarnir fyrir viðtölin. Við spurðum m.a. um sjálfsmynd, samskipti innan rokk- og poppheimsins og fleira. Sum viðtölin eru ítarlegri en önnur því viðmælendurnir voru misjafnlega tilbúnir til þess að opna sig. Viðtölin voru tekin upp stafrænt og síðan afrituð orð fyrir orð og þau innihaldsgreind. Þátttakendur voru valdir úr hópi kvenna sem spiluðu á Iceland Airwaves tónlistarhátíðinni haustið 2005. Þær voru valdar með það að sjónarmiði að fá sem fjölbreytilegastan hóp. Þær koma úr ólíku umhverfi og eru í ólíkum hljómsveitum með tilliti til aldurs og kynjasamsetningu innan hljómsveitarinnar. Fulltrúi Iceland Airwaves var valinn úr hópi þeirra fjögurra karla sem vinna við skipulagningu hátíðarinnar. Við höfðum annan viðtalsvísi til hliðsjónar í viðtalinu við hann og hann er einnig að finna í viðauka. Við höfum gefið þátttakendum dulnefni sem og þeim hljómsveitum sem við sögu koma, þátttakendur eru:

.

1. Sólveig Guðmundsdóttir, hún er í hljómsveitinni Laufblöðin sem er skipuð bæði körlum og konum.

2. Inga Jónsdóttir, hún er í hljómsveitinni Trím en hún er eina konan í þeirri hljómsveit.

3. Anna Tómasdóttir, hún var í hljómsveitinni Sírenurnar sem var einungis skipuð konum.

4. Margrét Hermannsdóttir er sólótónlistarkona. 

5. Lára Pálsdóttir, hún var í hljómsveitinni Hundasúrurnar sem var einungis skipuð konum.

6. Guðni Traustason er einn af skipuleggjendum Iceland Airwaves hátíðarinnar.

Við lásum viðtölin yfir í sitt hvoru lagi og merktum við atriði sem vöktu athygli okkar. Síðan bárum við saman bækur okkar. Við tókum báðar eftir þáttum sem komu ítrekað upp í viðtölunum og úr því mótuðum við þemu sem við síðan skoðuðum nánar. Kenningin spratt því upp úr gögnunum. Þemun tókum við saman og fjöllum við um þau í sérstökum köflum. Fjölmiðlaumfjöllun um Iceland Airwaves hátíðina og tónlistarfólk sem tók þátt í henni var skoðuð.  Tekin voru fyrir eftirfarandi dagblöð og tímarit: Morgunblaðið, DV, Fréttablaðið og The Reykjavík Grapevine á tímabilinu 1. ágúst til 30. nóvember 2005. Við leggjum megin áherslu á greiningu viðtalanna. Fjölmiðlaumfjöllunin var innihaldsgreind með það að sjónarmiði að greina hvort ákveðin þemu væru einkennandi fyrir umfjöllun um konur og eru sjónarmið Guðna og þemu úr fjölmiðlaumfjölluninni fléttuð inn í kaflana. Hér á eftir munum við skammstafa rokk-og popptónlistarheiminn sem r.o.p. heiminn til hagræðingar.

Kvennaheimar, karlaheimar - mismunandi svið

Karlmennska og kvenleiki

Samfélag okkar er kynjað. Vinnumarkaðurinn er mjög kynjaskiptur og í því sambandi eru ákveðin störf talin kvennastörf og önnur karlastörf. Kynjunum hafa í gegnum tíðina verið eignaðir ákveðnir andstæðir eiginleikar. Tvíhyggja um kynin hefur gengið eins og rauður þráður í gegnum menningu okkar og má rekja aftur í fornöld til hugmynda Platóns. Konum hafa verið eignaðir eiginleikar eins og tilfinningar, umhyggja, viðkvæmni, náttúra, ófrumleiki og hlutdrægni á meðan körlum hafa verið eignaðir eiginleikar eins og rökvísi, staðfesta, frumleiki, frelsi, sjálfstæði og hlutlægni. Karlmennska og kvenleiki hafa því verið skilgreind sem andstæður og yfirleitt er kvenleikinn skör lægra í virðingarröðinni (Sigríður Þorgeirsdóttir, 2000).

Hugmyndir sem ríkja í samfélagi okkar um karlmennsku og kvenleika hafa áhrif á sjálfsmyndir okkar og hvernig við högum okkur sem karlar og konur. Við lifum að mörgu leyti í heimi staðalmynda, þar sem staðalmyndir kynjanna eru hvað sterkastar. Hér er því ekki haldið fram að þessi skipting sé á nokkurn hátt náttúruleg heldur er hún menningarlega tilbúin. Kynjakerfið heldur fólki á sínum stað og í sínum hlutverkum eftir því hvoru líffræðilega kyninu það tilheyrir. Mörg svið samfélagsins hafa ennfremur verið skilgreind á ákveðinn hátt þar sem ofangreindir eiginleikar eiga misvel við. Vettvangur heimilisins, einkasviðið þ.m.t. barnauppeldi hefur í þessu sambandi verið skilgreindur út frá kvenlegum eiginleikum á meðan stjórnmálavettvangurinn, opinbera sviðið,  hefur verið skilgreindur útfrá karllægum eiginleikum. 


Rannsókn okkar bendir til þess að r.o.p. heimurinn einkennist af hugmyndum um karlmennsku. Einn viðmælenda okkar, Inga Jónsdóttir, segir: „Þetta er algjör karlaheimur“. Margrét Hermannsdóttir nefnir að ein ástæðan fyrir því að hún hafi verið lengi að taka skrefið inn í r.o.p. heiminn sé hve aðskilin svið karla og kvenna eru:

Ég held að það sé hérna þetta... element þarna að þú veist, æ bara svolítið eins og það sé alið upp í strákum að þeir geti hvað sem er... en ekki jafn mikið hjá stelpum eða það er á einhverjum svona öðrum grundvelli. Náttúrulega er það alveg slæmt, þetta er svona haltu þér bara á þínum leikvelli þú veist? Líka eins og bara með mig, það tók mig ógeðslega langan tíma að gera þetta samt... Þó að ég væri bara alls ekkert alin upp svona og bara mér fyndist þetta ekki. Ég hef alveg verið líka bara svo mikil strákastelpa að þú veist alltaf átt mikið af strákavinum og leikið mér með þú veist bíla og svona... Þannig að mér hefur bara frá upphafi ekki fundist það neitt skrítið ef að ég væri að gera eitthvað sem að væri þó í rauninni hinum megin eða svoleiðis. Þannig að samt tók það mig geðveikt langan tíma þannig að mér finnst svolítið kannski bara eins og bara, maður þarf svona eitthvað... svona, maður þarf að fá, það er svolítið eins og maður þurfi að fá samþykki fyrir því að það sé í lagi... meira kannski heldur en strákar.

Margréti finnst hún finna fyrir því að hún er að fara yfir á karlasvið og finnur fyrir togstreitu sem birtist í því hve langan tíma það tók hana að taka skrefið inn í r.o.p. heiminn. Þrátt fyrir því að hún hafa fengið frjálslegt uppeldi, þ.e. henni finnst henni ekki hafa verið beint sérstaklega inn í mótað kvenhlutverk af foreldrum sínum. Hún leit á sig sem strákastelpu en samt sem áður verður hún aldrei strákur. Að okkar mati sýnir þessi upplifun Margrétar hve kynjakerfið og staðalmyndir kynjanna liggja djúpt í okkar menningu. 

Eiginleikar sem eru í hávegum hafðir innan r.o.p. heimsins eru karllægir. Þetta kemur skýrt fram í fjölmiðlaumfjölluninni sem við skoðuðum þ.e. tónleika- og tónlistargagnrýni um Iceland Airwaves hátíðina. Þar eru karllæg lýsingarorð gjarnan notuð í ákveðnum tilgangi til upphefja tónlistarmenn en kvenleg lýsingarorð notuð í gagnstæðum tilgangi. Eftirfarandi tilvitnun ber þess merki að kynjað orðalag er notað til að lýsa tónlist. Hér er verið að fjalla um hljómsveit sem eingöngu er skipuð körlum: 

Dikta kom næst á svið og tók sinn tíma að komast á flug. Sitthvað var vel gert og þannig var annað lag hljómsveitarinnar snoturt í einfaldleika sínum
(Höskuldur Ólafsson, 2005).
Í ofangreindri tilvitnun er kvenlegt orðalag notað í smættandi samhengi um karlahljómsveit. Lýsingarorðið snoturt er ekki gjarna notað um karla, það er ekki stórbrotið eða mikilfenglegt. Í sömu grein var síðan fjallað um framför hljómsveitarinnar á tilteknu tímabili. Hún þótti orðin mun betri og voru þá notuð lýsingarorð sem vísa í karllæga eiginleika til að lýsa ágætum hljómsveitarinnar.

Síðan þá hefur mikið vatn runnið til sjávar; Dikta sendi frá sér frumburðinn Andartak árið 2002 sem hlaut nokkuð góðar viðtökur gagnrýnenda ...fullmótuð sveit, kraftmikil og frumleg í senn...
(Höskuldur Ólafsson, 2005).
Orðræða r.o.p. heimsins einkennist af karlægum eiginleikum eins og frumleika, krafti, þéttleika, frelsi og fagmennsku. Fjölmiðlaumfjöllun um r.o.p. tónlistarfólk er gegnsýrð af þessum hugtökum og þau notuð sem viðmið jafnt um karla og konur. Ennfremur samanstendur  r.o.p. heimurinn meira og minna af körlum. Því má ætla að hann sé sniðinn utan um ákveðna karllæga staðalmynd. Með því eigum við við að karlmennskan er á heimavelli í r.o.p. heiminum á meðan að kvenleikinn er þar á skjön. 

Togstreita
Að okkar mati bendir upplifun kvenviðmælenda okkar til að þær eigi við ákveðna togstreitu að stríða sem varð til vegna þess að þær eru að fara inn á karlasvið. Þær geta ekki hagað sér nákvæmlega eins og karlar í r.o.p. heiminum vegna þess að það atferli er karllægt og stangast á við hugmyndir þeirra um kvenleika og sjálfsmynd þeirra. Því reyna þær að skapa sér pláss í þessum heimi sem konur. Margrét Hermannsdóttir nefnir að hún ýki á einhvern hátt kvenleika sinn þegar hún er á sviði:

Já já, þú veist þetta er svona eins og að þarna... ég meina jú jú þegar þetta byrjaði þá var ég ekki eitthvað brjálæðislega sjálfsörugg skilurðu, þá notaði ég bara... svona sjarmann við það að vera ógeðslega feimin eða þú veist, ég var örugglega meðvitað að nota það. [...] af því að ég syng alveg út og þá kemur kannski alveg smá svona mótsögn sko, við að vera alveg tí-hí-hí-hí... eða þú veist ég nota það alveg meðvitað til þess að vera ekki hrædd við að koma fram á sviði.
Hún hagar sér kvenlega til að þóknast áhorfendum sínum og dregur úr sjálfsöryggi sínu á meðvitaðan hátt. Hún „leikur“ konu á sviði. Hún finnur fyrir togstreitunni sem því fylgir vegna þess að það er í raun ekki kvenlegt að vera uppi á sviði og taka sér pláss og heimta athygli. Hógværð og lítilllæti er kvenleg dyggð sem á ekki heima í r.o.p. heiminum og þess vegna finnst Margréti hún vera í mótsögn við sjálfa sig. 


Aðspurðar um tæknihliðar tónleikahaldsins svara kvenviðmælendur okkar því að þær séu öruggar á því sviði í dag. Fyrst hafi þær þó verið mjög meðvitaðar um að þær væru að stíga út yfir sitt svæði sem konur. Sólveig Guðmundsdóttir nefnir að hún hafi fyrst fundið sérstaklega fyrir því að hún væri stelpa þegar hún var að læra á „tengingar og tól“ sem fylgja tónleikahaldi, hún sagði:

Það fríkar mann alveg út fyrst að vera algjör auli, þú veist í svona fyrir einmitt það að vera stelpa þú veist […] stelpa að koma á svið eitthvað og viti ekki alveg hvort að eigi að setja þetta í input eða output. Ég var alveg bara þú veist hvað er ég að geeera! og sándgaurarnir bara eitthvað já já, eitthvað er hún að reyna að vera eitthvað. En þú veist núna er maður alveg farinn að kunna á þetta […] en það var það alveg fyrst og ég held samt að við höfum verið það öll. En svo líka örugglega alveg stelpurnar eitthvað aðeins óöruggari þú veist út af því að maður var stelpa.
R: Já voru strákarnir þá öruggari?

Ja… eða það var bara ekki jafn vandræðalegt fyrir þá.     

Sólveig nefnir að strákarnir í hljómsveitinni hennar hafi ekki verið eins vandræðalegir þegar þeir voru að læra á tækin. Okkur finnst það bera merki um að þeir hafi ekki upplifað jafnmikla togstreitu þó þeir væru að læra nýja hluti. Þeir eru karlmenn og andrúmsloftið verður ekki skrítið þegar þeir reyna við hluti sem hafa verið skilgreindir sem karlasvið.

Stemning og karlhormón

Kvenviðmælendur okkar upplifðu r.o.p. heiminn sem karlaheim, eins og áður hefur komið fram, og var það ein ástæða þess að þær áttu erfitt með að koma sér á framfæri innan hans. Inga Jónsdóttir lýsir ákveðnum kvíða við að stíga inn á svið karla:

Ég bjóst við einhvernveginn að maður yrði útundan sko, þú veist, það væri svona þú veist, rokk og ról og kókaín og kellingar þú veist. Það er kannski eða það myndast kannski alveg svona stemmning oft en ég veit það ekki maður kannski leiðir það bara hjá sér...

Hér lýsir Inga ímynd r.o.p. heimsins mjög vel. Hún var að mörgu leyti búin að búa sig undir það versta þegar hún tók skrefið inn í r.o.p. heiminn. Hún lýsir ákveðinni stemningu sem að okkar mati er kvenfjandsamleg en reynir á sama tíma að gera lítið úr henni:

Nei [...] og svo kannski myndast einhver ákveðin stemmning sem er eitthvað svona karlahormónin í hámarki eða þá svona ég veit það ekki þá er það þú veist læt ég það ekki á mig fá eða fer inn í eldhús og geri eitthvað annað eða án þess að vera eitthvað að svekkja mig á því þú veist.

Inga er staðráðin í að láta þessa stemningu ekki á sig fá og vill alls ekki vera í fórnarlambshlutverki. Það er e.t.v. tilviljun en þó táknrænt að hún flýi inn í eldhúsið, inn á hefðbundið svið kvenna. Hún virðist einnig líta á stemninguna sem náttúrulega og óbreytanlega. Hún skilgreinir aðstæðurnar ekki þannig að karlkyns hljómsveitarmeðlimir hennar séu einfaldlega ótillitssamnir í hennar garð. Að okkar mati sýna ofangreindar tilvitnanir vel hve erfitt getur verið fyrir konur að feta sig áfram í r.o.p. heiminum. Þær þurfa að skapa sér stöðu innan hans og búa sér til pláss þar sem ekki var pláss fyrir.

Að skapa sér pláss gæti verið annað orðalag yfir að taka skilgreiningavaldið í sínar hendur eða setja sig í stöðu gerandans í stað þolandans. Lýsing Margrétar Hermannsdóttir á samskiptum sínum við hljóðmann fyrir tónleika er að okkar mati gott dæmi um þessa aðgerð:

„Heyrðu hérna hvað segir þú, hvernig er best að gera þetta?“ (með hressri röddu). Og þú veist maður er farinn að segja þetta í staðinn þú veist að vera að “hvað á ég að gera?” (vandræðaleg og hógvær rödd). 

Hún mætir til leiks með litla þekkingu en „leikur“ hlutverk jafningja. Þannig gerir hún sjálfa sig að geranda í þessarri stöðu og býr sér til pláss. Í þessum hluta höfum við fjallað um hvernig mismunandi svið, staðalmyndir og hlutverk kynjanna hafa áhrif á framgöngu kvenna innan r.o.p. heimsins. Næst munum við fjalla almennt um ímynd r.o.p. heimsins og atriði sem einkenna hann.

Rokk- og popptónlistarheimurinn

Ímynd r.o.p heimsins: fallegar stúlkur og svalir gæjar?
Hér [á Airwaves hátíðinni] er miklu meira fyrir fólk almennt, fyrir útlendinga og Íslendinga sem notið geta menningarinnar, borgarinnar, drykkjunnar, fallegra stúlkna og svalra gæja. Allir útlendingar sem ég hef hitt núna eru hrifnir af tónlistinni, en þeir eru líka hrifnir af landinu, af staðnum sem tónlistin sprettur úr. 
(David Fricke í viðtali við Árna Mattíasson, 2005).
Ofangreind klausa er tilvitnun í David Fricke sem Árni Mattíasson nefnir einn helsta tónlistarblaðamann Bandaríkjanna og birtist í Morgunblaðinu 27. október 2005. Að okkar mati eru orð Fricke mjög lýsandi fyrir þá orðræðu sem einkennir r.o.p. heiminn á Íslandi. Hann er skipaður svölum gæjum og fallegum stúlkum. Áhugavert er að bera orð Fricke saman við upplifun Láru Pálsdóttur af stemningu r.o.p. heimsins:

Það gerir þetta allt miklu erfiðara þegar það er endalaust verið að mata heiminn á því að þetta er það sem konur eru nýtar fyrir, það eru þessir hlutir... það er bara þú veist að ríða þeim, þú veist, eða láta þær þjóna sér eða eitthvað sko. Þú veist, ríða þeim eða meiða þær eða eitthvað æ ég veit það ekki, það er alveg svona ógeðslega mikið þannig í tónlistarheiminum og allt þetta með grúppíurnar og, þú veist, og allir þessir hlutir sko.

Láru Pálsdóttur finnst r.o.p. heimurinn vera uppfullur af kynjuðum staðalmyndum. Að hennar mati standa þær konum fyrir þrifum við að skapa sér stöðu innan hans. Ennfremur finnst okkur áhugavert að skoða þessar staðalmyndir í samhengi við orðræðuna um landkynningu Íslands og útrás íslenskrar menningar. Íslendingar hafa í gegnum tíðina stært sig af því á erlendri grundu að eiga fallegustu konurnar og sterkustu karlmennina. Nú nýverið hefur tónlist í auknum mæli fengið þann sess að vera aðdráttarafl í ferðamannaþjónustu. Stefán Jón Hafstein þáverandi formaður Menningar og ferðamálaráðs Reykjavíkurborgar fjallaði um útrás íslenskrar menningar, hann sagði: 

Þessa dagana má sjá kraftmestu uppskeruhátíð íslenskrar tónlistar: Iceland Airwaves. Reykjavíkurborg hefur verið dyggur bakhjarl hennar síðastliðin fjögur ár til að kynna íslenska tónlist á heimavelli fyrir erlendum fjölmiðlum og útgefendum með aukna útrás íslenskrar tónlistar að leiðarljósi. Þá viljum við markaðssetja Reykjavík sem skemmtilegan og menningarlegan ferðamannastað.
(Stefán Jón Hafstein, 2005). 
Í grein hans um menningarverðmæti Iceland Airwaves hátíðarinnar örlar á karllægu tungutaki þar sem hann segir „kraftmestu uppskeruhátið“.  Þar að auki er engin leið að sjá að hann sé nær einungis að tala um karla. Umfjöllun Stefáns Jóns er að okkar mati mjög kynblind. Konur eru í miklum minnihluta á öllum sviðum r.o.p. heimsins og umfjöllun um þær oft á tíðum smættandi.  

Heiða Jóhannsdóttir (2006)
 segir að túristaorðræðan sem einkennir Ísland hverfist um andstæður elds og íss, hita og kulda. Hún segir ennfremur að sú orðræða hafi verið yfirfærð yfir á borgarlandslagið þegar Reykjavík var markaðsett sem ferðamannastaður . Ímynd Reykjavíkurborgar sem villtrar næturlífsborgar hefur verið áberandi í markaðssetningu til erlendra ferðamanna undanfarin ár. Sú ímyndasmíð gerir út á kaldar nætur en heitt næturlíf. Þessi orðræða er mjög augljós í r.o.p. heiminum þar sem ítrekað er gert út á „svala gæja en fallegar stúlkur“. 

Tenglsanet
Guðni Traustason gaf okkur góða innsýn inn þennan heim út frá sjónarhorni skipuleggjandans. Aðspurður um afhverju hann telji hlutfall kvenna svo lágt í r.o.p. heiminum á Íslandi segir hann:
Þetta náttúrulega tengist eitthvað því að hérna bara umhverfinu eins og það er í dag, að það eru fáar stelpur, eða konur sem eru að vinna hjá plötuútgáfunum, sjá um að koma plötunum út og eru fáar stelpur sem eru að vinna við að bóka böndin inn á þessa tónleikastaði sem eru hérna í borginni, og svona fáar stelpur í dag í tónlistabransanum, þannig hefur það verið þú veist í þessum ákvörðunar, þessum ákvörðunarstöðum þá gefur það auga leið að það er kannski ekki, hvað auðveldast fyrir konur og stelpur að fóta sig í þessu umhverfi.
Guðni Traustason lýsir r.o.p heiminum sem sviði sem sé nær eingöngu skipað körlum og því gæti verið erfitt fyrir konur að fóta sig innan hans. Að okkar mati á tengslanet karla innan r.o.p heimsins þátt í fjarveru kvenna þar. Tenglanetið er fræðilegt heiti yfir þá tilhneigingu að velja vini sína til að vinna með sér. Guðni Traustason segir: „Ég flæktist inn í fyrstu airwaveshátíðina þegar hún var haldin“. Úr því má lesa að aðkoma Guðna að r.o.p heiminum hafi verið í gegnum tengslanet. Guðni var beðinn um að lýsa verkaskiptingu meðal starfsmanna fyrirtækisins Hr. Örlygs sem sér um skipulagningu Iceland Airwaves hátíðarinnar:
Við erum sem sagt fjórir sem erum starfandi að hluta eða öllu leyti fyrir Hr. Örlyg… og það er svona verkaskipting í kringum bara ýmsa einstaka viðburði, setjum okkur verkaskiptingu, og það eru þá ákveðnir aðilar sem já, það eru einhverjir aðilar sem sjá um fjölmiðlakynningu og þá eru aðrir sem að taka að sér að sjá um skipulag í kringum hótelbókanir og annað slíkt, þannig að þetta er mjög sérhæft eftir verkefnum.
Athygli vekur að hann talar um aðila og er í raun erfitt að sjá hvers kyns „aðilarnir“ eru. Seinna segir hann að kynjahlutfall starfsmannanna sé mjög ójafnt: 

Það eru stelpur sem koma inn í þetta og hjálpa okkur við skipulagningu hátíðarinnar, en þær koma inn, á svoldið svona… Sem sagt við erum fjórir aðalstarfsmenn og við erum allir karlmenn. Svo þurfum við náttúrulega á stærri hóp að halda í kringum hátíðina við ýmsa skipulagningu og aðstoð við ýmislegt, og það er hérna, og þá erum við með tvær, þrjár stelpur sem hafa tengst hátíðinni í gegnum árin. Og þær hafa alveg komið með svona visst input líka inn í hvernig hátíðin mótast. En engu að síður þá er það alveg, alveg staðreynd að langmest af ákvörðunum er tekið af okkur fjórum karlmönnum.

Áhugavert er að sjá að Guðni telur stelpurnar hafa haft áhrif á mótun hátíðarinnar, því hann nefnir að þær hafi komið með „visst input“ inn í skipulagninguna. Orðalag hans er einnig mjög kynjað þegar hann talar um að stelpur komi inn í þetta til aðstoðar en þeir karlmennirnir taka ákvarðanirnar. Konur eru aðeins í aðstoðarhlutverki og hann talar um þær sem stelpur sem vísar óneitanlegar í eitthvað lítið, valdalítið og sætt. Við nánari athugun virðist því sem Guðni telji kynin hafa ólíka sýn eða aðferðir í skipulagningu tónlistarhátíða. Inga Jónsdóttir skipulagði ásamt hljómsveit sinni tónlistarhátíð fyrir nokkru þar sem hlutfall karl- og kvenflytjenda var frekar jafnt. Aðspurð hvort að það hafi verið meðvitað segir hún: 

Já mjög meðvitað, líka sem listamenn og svona það er bara þannig að þú veist maður reynir að, af því mér finnst bara svo frábært, mér finnst þetta…bara eigi einmitt að vera hvetjandi og mér finnst það mjög, mjög mikilvægt einmitt að vera meðvitaður um það og þú veist af því að það er svo mikið hægt að gera til að halda því rúllandi. […] æi ég veit það ekki ég meina þú veist að hver…af því að þetta þú veist er algjör karlaheimur og ég meina hver kona skiptir máli.
Út frá þessu má velta fyrir sér hvort hlutfall kvenflytjenda hækki ef konur taka þátt í skipulagningu. Ekki er víst að það gerist sjálfkrafa því mörg dæmi sýna að konur tileinki sér ráðandi viðmið karla. Inga virðist gera sér grein fyrir því að hún sem kona sé í minnihluta í r.o.p heiminum. Hún finnur fyrir ábyrgð í stöðu sinni og vill leggja sitt af mörkum til að fjölga konum innan r.o.p heimsins. Hún hefur gagnrýna kynjavitund og vilja til að breyta.

Tónlistin eða kynið?

Umfjöllun og gagnrýni um tónleika og tónlistarútgáfur skipa stóran sess í r.o.p. heiminum. Þegar þessi umfjöllun eru skoðuð kemur í ljós að orðræðan er afar kynjuð. Ein megin niðurstaðan er að meira er lagt upp úr útliti þegar kvenkyns listamenn eiga í hlut en tónlistinni sjálfri hjá karlkyns listamönnum. Í Morgunblaðinu birtist eftirfarandi umfjöllun:
[Síðan] var skjögrað upp á Grandrokk þar sem fólk beið í ofvæni eftir að Shadow Parade létu sjá sig. Þeir hefðu átt að vera á stærra sviði þó svo að það hafi ekki komið að sök þarna. Þeir eru drulluþéttir og augljóst að hér eru miklir fagmenn á ferð. Mjög hughrífandi músík.

 Og síðar í greininni:

Byrjað var á Nasa þar sem hinar gullfallegu Au Revoir Simone sungu yfirvegaðar indí-ballöður sem kom mjög vel út þrátt fyrir að skvaldrið í salnum hefði gjarnan mátt vera minna.

(Þormóður Dagsson, 2005)

Hér er tekið fram að konurnar í Au revoir simone hafi verið gullfallegar. Greining okkar vísar til þess að tónlist karla fái mun frekar en tónlist kvenna að öðlast gildi óháð flytjandanum. Karlkyns flytjendur eru normið og því taka áhorfendur ekki eftir þeim. Aftur á móti eru kvenkyns flytjendur undantekning og því „sjá“ áhorfendur kynið og persónurnar frekar en tónlistina og miða hana út frá því. Það er einnig eftirtektarvert að svo mikið skuli vera gert úr útliti kvenkyns flytjendanna. Ákveðin smættun felst í því að fjalla frekar um útlit kvennanna en tónlistina. Margrét Hermannsdóttir segir til dæmis aðspurð um hvort henni finnist kyn sitt hafa áhrif á tónlistarumfjöllun um sig:
Auðvitað helling skilurðu bara að það sé umfjöllun hefur það auðvitað áhrif. Þú veist, það er auðvitað, það hefur auðvitað eitthvað með það að gera. Ég meina bara fólki finnst það merkilegt út af því að ég er stelpa. Eða bara það að það sé merkilegt að ég sé kona sé bara nóg.
Konur í tónlist fá athygli út á kyn sitt en eins og við höfum komið inn á þá er hún bæði neikvæð og jákvæð. Við teljum einnig að kynjaímyndir r.o.p. heimsins séu mjög sterkar. Konur eru dæmdar út frá útliti sínu en meira er fjallað efnislega um tónlist karla. Það kemur skýrt í ljós þegar skoðuð er umfjöllunin um hljómsveitina Au revoir Simone. Í þessum hluta höfum við fjallað um staðalmyndir r.o.p. heimsins, tengslanet karla innan hans sem og útfrá hvaða forsendum tónlistarfólk er dæmt. Í næsta hluta munum við taka fyrir orðræðuna um „stelpubönd“. Okkur lék hugur á að vita hvaða merkingu sá titill hefur í r.o.p. heiminum. Við munum sýna fram á að umræða um „stelpubönd“ er mótsagnakennd samkvæmt greiningu okkar.

Stelpubönd

Bara konur…
Í r.o.p heiminum er ríkjandi ákveðin orðræða um svokölluð stelpubönd. Við höfum tekið eftir því að stelpubönd eiga oft lítið sameiginlegt fyrir utan að þau skipa konur. Hljómsveitir sem innihalda einungis konur eða hljómsveitir þar sem konur eru í meirihluta fá gjarna á sig stimpilinn „týpískt stelpuband“. Sólveig Guðmundsdóttir nefnir að hennar hljómsveit hafi fengið á sig stimpilinn stelpuband þrátt fyrir að hún sé blönduð, þ.e. hana skipa bæði kynin. Konurnar í sveitinni eru einni fleiri og því hefur fólki fundist hljómsveitin vera stelpuband, hún sagði: 

Já, það var alveg vandamál fyrst, þegar við fórum fyrst að fá umfjöllun þá var alveg svona rosa mikið talað um að þetta væri stelpuband… en greinin endaði svo á „áfram stelpur!“ 

Sú tilhneiging að flokka hljómsveit eins og Sólveigar sem stelpuband rímar við niðurstöður sem komið hafa fram í rannsóknum á upplifun fólks af fjölmiðlum. Rannsóknir sýna að fjölmiðlar hafa ákveðin þolmörk hvað varðar umfjöllun um konur. Þegar umræða um konur nær því að vera 25% efnisins virðist hámarkinu vera náð. Svipaðar niðurstöður er að finna í rannsókn um myndbirtingar kynjanna. Þegar myndir af konum voru jafnmargar og af körlum fannst fólki það bara sjá konur (Kristín Loftsdóttir og Helga Björnsdóttir, 2005, bls. 368). Að okkar mati er tilhneigingin sú að setja viðskeytið –kvenna þegar konur eru áberandi á ákveðnu sviði. Karlasvið eru ekki skilgreind á þennan hátt því karlar eru viðmið í okkar samfélagi. Til samanburðar má nefna vinnustaðinn Alþingi. Þar vinna mun fleiri karlar en konur án þess þó að hljóta viðskeytið karla-vinnustaður.

Ekki bara stelpuband!

Stelpuband er neikvæður stimpill innan r.o.p heimsins. Í viðtali sem Þormóður Dagsson tók við liðskonur Au revoir Simone og birt var í Morgunblaðinu þann 13. október 2005 í tengslum við Iceland Airwaves er undirliggjandi neikvæður tónn um „stelpubönd“: 

Spyrill: Verður hljómsveitin vör við að hún sé flokkuð sem „stelpuband“?

Erika: Nei. Í rauninni ekki. Fyrst þegar við fórum að spila á tónleikum voru það einhverjir sem vissu ekkert um okkur og höfðu tilhneigingu til að setja okkur í stelpubandaflokkinn. Núna hefur fólk aftur á móti betri skilning á hljómnum okkar og hvers kyns hljómsveit við erum í raun og veru. Þar af leiðandi hefur sama fólk meiri tilhneigingu til að setja okkur í flokk með böndum sem samræmast okkar tónlistarsköpun frekar en kyni. 

Það vakti athygli okkar að blaðamaðurinn skyldi yfirhöfuð spyrja þessarar spurningar. Umrædd hljómsveit er eingöngu skipuð konum og því liggur í augum uppi að hljómsveitin er stelpuhljómsveit. Sömuleiðis væri hægt að segja að hljómsveitir sem eingöngu eru skipaðar körlum séu strákahljómsveitir. Stelpubandastimpillinn virðist þó vísa í ákveðinn flokk sem ekki allar kvenskipaðar hljómsveitir falla í. Sömuleiðis gefur svar Eriku til kynna að þær hafi þurft að hefja sig upp úr umræðunni um stelpubönd með því að sýna fram á að þær væru „í alvöru góðar“. Þær hafa þurft að sanna fyrir áhorfendum og hlustendum sínum að þær væru ekki „bara konur“. Okkur finnst orðræðan um stelpubönd fela í sér gamalt þrástef sem hefur einnig verið áberandi í umræðu um atvinnulíf og stjórnmál. Konur sem ná langt í viðskiptalífi og stjórnmálum á Íslandi hafa gjarna svarið af sér kyn sitt á opinberum umræðuvettvangi. Þær hafa viljað hamra á því að þær hafi komist áfram á eigin verðleikum, ekki vegna þess að þær séu konur. Merkingin sem marar í hálfu kafi virðist vera sú að það að vera kona og það að vera hæfur einstaklingur fari ekki saman.

Þorgerður Einarsdóttir hefur greint kynbundnar hugmyndir um stjórnmálaþátttöku. Hún telur að orðræður um stjórnmálaþátttöku kvenna hvíli á kynbundnum hugmyndum um leiðtogahugtakið, forystu og kyngervi. Greining Þorgerðar sýnir að umfjöllun um konur í stjórnmálum er mótsagnakennd. 

Orðræða samfélagsins gerir ráð fyrir að kyn skipti ekki máli. Á sama tíma er kyn kvenna gjarna gert að tegundareinkenni í umfjöllun um þær og vísað er í kynið sem eins konar tegundareinkenni sem rýrir gerendamátt kvenna (Þorgerður Einarsdóttir, 2005, bls. 305-6).

 Í þessari orðræðu eru konur sem einstaklingar smættaðar niður í kyn sitt.

Aðspurður hvort Guðni, einn af skipuleggjendum hátíðarinnar, finni fyrir mun á tónlistarsköpun karla og kvenna svarar hann neitandi. Okkur finnst svar Guðna benda til þess að hann sé undir áhrifum frá þeirri orðræðu að kyn eigi ekki að skipta máli. En síðan kemur í ljós að hann finnur mun, hann sagði:

En augljóslega ef það er söngkona, þá er það náttúrulega allt annað yfirbragð en ef það er karlmaður sem syngur. Þannig að, já ég held að, að, svarið við þessarri spurningu að ég heyri ekkert endilega öðruvísi yfirbragð, en oft skín það í gegn hjá að það sé stelpur í hljómsveitinni, hérna, og kannski þessi týpísku stelpurokkbönd hafa ákveðið sánd.

Að okkar mati hefur orðalag Guðna gildishlaðna merkingu. Þegar hann segir „þessi týpísku stelpurokkbönd“ vísar það til ákveðinna sameiginlegra einkenna sem kvennahljómsveitir hafa að hans mati. Lýsingarorðið týpískt er yfirleitt notað í neikvæðu samhengi og það vísar einnig í ákveðinn ófrumleika. Ef eitthvað er týpískt er það dæmi um eitthvað, þ.e. hluti af ákveðnu mengi en ekki sérstakt og frumlegt. Ennfremur tengir hann einkennin við kynferði einstaklinganna sem skipa hljómsveitina.

Í viðjum síns kyns…
Þrjár kvennanna sem við töluðum við lýstu því að þær hefði langað til að stofna stelpuband. Anna Tómasdóttir segir frá því að löngun hennar til að stofna stelpuband hafi í raun komið til af nauðsyn. Hún lýsir því hvernig konur og stelpur hafi verið útilokaðar frá tónlistarsenunni í hennar heimabæ: 

Ég var náttúrulega byrjuð að syngja og svona og mig langaði alltaf að vera í stelpubandi, ég veit ekki af hverju, það var svona sem mig langaði og hafði og hef alltaf í huga að hafa bara stelpur.

R: Veistu ekkert af hverju?

Nei, mér finnst bara, ég var búin að vera að vinna rosalega með strákum og alltaf, alltaf bara strákum og hérna... og einmitt á þessum tónleikum sem að við héldum úti í Austurvík þá höfðum við bara stelpur þú veist það voru bara stelpur sem komu fram og, og þeir hafa alltaf skilið allar stelpur útundan, eins og í Austurvík sko þá var fullt af góðum stelpum sem kunnu að syngja rosalega vel og kunnu á hljóðfæri og svona en samt þær voru aldrei með. Þannig að við gerðum tónleika og það voru BARA stelpur.

Önnu og vinkonum hennar í Austurvík var ekki hleypt inn í strákaklíkuna svo þær ákváðu að snúa vörn í sókn og stofna stelpuband. Bæði Margrét og Lára lýsa stemningunni sem myndaðist þegar þær voru í hljómsveit eingöngu skipaðri konum. Þegar þær eru allar konur verða þær ekki eins fastar í viðjum síns kyns. Þær finna e.t.v. fyrir því að meðal kvenna verði þær metnar sem einstaklingar en ekki sem „konan í bandinu“. Lára Pálsdóttir nefnir stemninguna óbeint í eftirfarandi tilvitnun:

Og svo einhvernveginn bara líka að gera eitthvað skemmtilegt og bara einhvernveginn að og fann svona stelpur sem ég vissi að hefði langað að vera í hljómsveitum og eitthvað svona þannig að 

ég hugsaði að það yrði örugglega skemmtilegt sko og hérna…

Margrét Hermannsdóttir nefnir stemmninguna sérstaklega en hún getur ekki skýrt afhverju þeim fannst hún eftirsóknarverð, hún sagði: 

Og svo einhvernveginn varð þetta að stelpubandi það var ekkert endilega pælingin til að byrja með sko þú veist. Og svo vorum við alveg að fíla það, þá stemmningu við þetta.

Áhugavert er að bera saman stemmninguna sem þær Lára Pálsdóttir og Margrét Hermannsdóttir fjalla um við karlastemmninguna sem Inga Jónsdóttir nefnir í kaflanum hér að undan, mismunandi svið karla og kvenna. Þar segir hún frá ákveðinni „karlahormónastemningu“ sem myndaðist meðal liðsmanna hennar hljómsveitar sem hún þurfti einfaldlega að flýja.
Að okkar mati vísar tilfinningin sem þær lýsa við að vera í stelpubandi ákveðinni jafningjastemningu. Ef til vill getur verið að þeim finnist auðveldara að stofna hljómsveit með jafningjum sínum. Þeim er ekki bara „leyft að vera með“ strákunum heldur eru þær frekar á eigin forsendum. Á sama tíma og þeim virðist líða betur í hópi jafningja fá þær aukna mótstöðu frá umhverfinu. Þá eigum við við að r.o.p heimurinn virðist leggja ákveðna merkingu í það hvað stelpubönd eru. Því þurfa þær að hefja sig yfir stelpubandaorðræðuna og sýna fram á að þær séu ekki bara konur.

Í þessum hluta höfum við fjallað um hve mótsagnakennd orðræðan um „stelpubönd“ virðist vera í r.o.p. heiminum. Ennfremur höfum við fjallað um mögulegar ástæður þess að sumar konur kjósa að stofna hljómsveit sem eingöngu er skipuð konum. Okkar greining bendir til þess að konur eigi erfitt með að skapa sér stöðu innan r.o.p. heimsins sem jafningjar karla sem þar eru. Því kjósi þær að stofna „stelpuband“. Í næsta hluta munum við fjalla um hvernig konurnar sem við töluðum við hófu tónlistarferil sinn eða tóku sín fyrstu skref innan r.o.p. heimsins.

Rokkdyrnar
Lengi langað

Heiti þessa kafla vísar til þess hvernig kvenviðmælendur okkar hófu r.o.p. tónlistarferil sinn. Þær deildu allar nema ein þeirri reynslu að vilja, en þora ekki eða þora en geta ekki stofnað hljómsveit eða koma tónlist sinni á framfæri. Inga Jónsdóttir segir: 

Já, þetta sko, þetta var búið að vera þannig að ég var búin að ætla mér lengi sko að byrja og hérna ég hafði mikinn áhuga á því, var eitthvað bara að leika mér sko.

Margrét Hermannsdóttir slær á svipaða strengi og segir:

af h

[Ég hef] Verið svolítið svona sjálf bara „verju er ég ekki að gera neitt!“ bara arrgh… þú veist að hafa þarna alveg fullkomna kunnáttu eða þú veist svona möguleika á að læra eitthvað og þú veist vera ekki að því einhvern veginn.

Sú tilfinning „að langa en einhvernveginn bara gera ekki“  birtist hjá fjórum konum sem við tókum viðtal við. Athygli vekur að jafnvel þó þær væru áhugasamar og teldu sig hafa hæfileika á tónlistarsviðinu þá komu þær inn á öðrum forsendum. Hér munum við lýsa þeim leiðum sem þær fóru og leggja fram okkar túlkun. 

„Þetta er bara grín“

Tveir viðmælenda okkar stofnuðu stofnuðu „grínband“ eða listaverkefni í kringum tónlistina. Þær höfðu skapað sér pláss innan listaheimsins og voru öruggar á því sviði.  Við túlkum það sem tilraun til að draga athyglina frá tónlistinni og á umgjörðina. Þá skiptir minna máli ef tónlistin er gagnrýnd því hún er einungis hluti af stærra verkefni eða er einfaldlega „grín“.  Margrét Hermannsdóttir stofnaði „grínhljómsveit“ áður hún hóf sinn eigin feril en hún segir: 

Eða þú veist, mér dettur það í hug sko, af því að þú veist maður þarf alveg að setja svona litlu tána útí og bara svona „hey já, þetta, ég get þetta alveg“ og svo þú veist þá er maður alveg til.
Út frá þessu má álykta að rokkheimurinn sé ekki svið sem sé stelpum kunnugt. Með því að koma fram undir formerkjum skemmtanagildis og gríns eru þær að stinga litlu tánni út í áður en þær stökkva alla leið. Viðurkenning og samþykki annarra úr r.o.p. heiminum virðist líka vera stórt atriði. Margrét segir:

Ef einhver getur verið að fíla þetta svona geðveikt á einhverju svona frumstigi. Svona manns eigið input, þú veist þá getur maður bara hætt að efast um að það sé eitthvað bull.
Margrét stakk litlu tánni ofan í r.o.p. heiminn og fékk viðurkenningu og samþykki frá samfélaginu. Hún gat því komið „heil fram“ og eins og hún segir: „hætt að efast um að það sé eitthvað bull“.

„Þetta er ekki ég“

Tveir viðmælenda okkar komu inn í r.o.p. heiminn til að liðsinna öðrum karlmönnum  sem þar voru fyrir. Í staðinn fyrir að koma fram með sína eigin tónlist og í eigin nafni þá komu þær fram sem hluti af tónlistarverkefni einhvers annars. Þegar það skref hafði verið tekið var leiðin greiðari. Inga Jónsdóttir hafði mikinn áhuga á tónlistarsköpun og var lengi búin að „leika sér“ við að spila og semja. Hana hafði lengi langað að stofna hljómsveit en eins og hinar þá „einhvernveginn gerði hún það ekki“. Hún lýsir innkomu sinni inn í tónlistarheiminn á eftirfarandi hátt:

Fyrst var þetta þannig að þetta var algjörlega hans project og hann þú veist sagði fólki fyrir verkum, og svo svona, enda var fólk líka komið inn í hans project en svo svona smám saman þá fer maður að hafa meira að segja og meira öryggi til að já þú veist bara lærir inn á þetta frekar já og bara eitthvað… 

Þannig fær hún aðgöngumiða inn í heiminn og tenglsanetið og er sömuleiðis fríuð gagnrýni á persónu sína þar sem að hún ber ekki ábyrgð á tónlistinni. Svo lýsir hún því hvernig hún hafi smátt og smátt lært inn á heiminn og þannig öðlast öryggi. Anna Tómasdóttir er í svipaðri aðstöðu, hún segir:

[Ég] Hafði aldrei [gert] neitt, þangað til að ég var eiginlega beðin um það og það hafði einhver strákur heyrt mig syngja og bað mig um að koma að syngja með sér… Og þá byrjaði þetta bara. Þá fattaði ég þetta. 

Hún var „uppgötvuð“ og fékk viðurkenningu á hæfileikum sínum. Seinna stofnaði hún hljómsveit með vinkonum sínum en hætti að eigin sögn vegna þess að þær sýndu ekki nógu mikinn árangur. Anna var spurð hvort viðbrögðin við hljómsveitinni hefðu verið góð eða slæm, hún sagði:
Þau voru alveg góð sko, það var svona í endann svona þá var farið að dala svona áhuginn. Út af því að við kannski sýndum ekki nógu mikinn árangur sko…við vorum farnar að vera alveg ferlegar, við hefðum kannski átt að æfa meira.
Önnu fannst þær ekki fá næga viðurkenningu eða hvatningu því hætti hún eða missti kjarkinn. Anna skar sig úr hópi þessarra fjögurra kvenviðmælenda því hún var með afgerandi minna sjálfstraust á þessu sviði. Við tókum eftir því að konurnar töluðu um að konur í tónlist þyrftu að vera „sterkir karakterar“. Þetta vakti athygli okkar því þær komu flestar fyrir sem afar sterkir persónuleikar með góða sjálfsmynd. 

Í þessum hluta höfum við fjallað um hvaða leiðir konurnar sem við tókum viðtal við notuðu til þess að stíga inn á svið r.o.p. heimsins. Við komumst að því að þær hefðu notað óbeinar leiðir að markmiði sínu og ennfremur að þær hefðu þurft að byggja upp sterka sjálfsmynd við það. Í næsta hluta munum við fjalla nánar um hvernig þær lýsa sjálfri sér og tengja sjálfsmynd þeirra við ákjósanlega eiginleika innan r.o.p. heimsins.

Sjálfsmyndasköpun
Hógværar, lítillátar og tillitssamar
Innan r.o.p heimsins eru ákveðnir kostir ákjósanlegri en aðrir. Sem dæmi má nefna það sjálfsöryggi og hugrekki sem þarf til að sýna hvað maður hefur upp á að bjóða. Þegar við spurðum konurnar um þær sjálfar skilgreindu þær eiginleika eins og sjálfsöryggi á neikvæðan hátt. Svör þeirra vísa til þess að þær beri sig saman við ákveðna kvenlæga staðalmynd. Dömur eiga að vera hógværar, lítillátar og tillitssamar. Þær skilgreindu sig á neikvæðan hátt sem athyglissjúkar. Anna Tómasdóttir viðurkennir afsakandi að hún sé athyglissjúk, hún segir:

Ég get eiginlega ekkert lýst mér haha! Já ég er voða bara athyglissjúk og svona á köflum og... mikil félagsvera.

R: Finnst þér athyglissýki vera neikvæð eða jákvæð?

Hún er stundum neikvæð sko...

R: Já, að hvaða leyti?

Bara svona þegar maður er alltaf einhvern veginn að... vill vera einhversstaðar uppi á borðum eða einhversstaðar svo að allir sjái sko (hlátur)... það er kannski það, en það er náttúrulega gott að vera smá athyglissjúkur ef að maður er að gera eitthvað svona.

Anna tekur síðan fram að „athyglissýki“ sé jákvæð í r.o.p. heiminum. Sem kona finnur hún fyrir ákveðinni togstreitu því hún er að víkja frá hinu kvenlæga viðmiði. Kvenviðmælendum okkar fannst mikilvægt að halda sig innan ákveðinna marka í hugmyndum sínum um markmið og framtíðaráform í r.o.p. heiminum. Þær vildu forðast það sem þær skilgreindu sem ofmetnað. Okkur fannst því eins og þær héldu aftur af sér á einhvern hátt. Sólveig Guðmundsdóttir segist passa sig á því að vera raunsæ, hún segir:

Akkúrat núna þá finnst mér [tónlistin] vera fyrsta sæti þú veist, eða mér finnst þetta svo spennandi að ég bara... já nei ég er alveg bara vil frekar bara gera þetta alveg bara en allt annað... svo lengi sem maður fer bara ekki með það í eitthvað óraunsæi.

Margrét Hermannsdóttir tekur í sama streng þegar hún segist ekki vilja að fólk haldi að sú sé hrokafull, hún segir:

Mér finnst það vera svona eða þú veist mér líður eins og ég sé ekki cocky eða þú veist ég passa mig, hef alltaf verið að passa mig á að halda því alveg... á réttum stað eða svoleiðis.

Að okkar mati benda tilfinningar kvennanna til togstreitunnar við að hvika ekki of langt frá því sem talið er kvenlegt. Sérstaka athygli vekja ummæli Margrétar þegar hún nefnir að hún vilji halda sig „á réttum stað“. Hógværð einkenndi kvenviðmælendur okkar þegar við spurðum þær út í fjölmiðlaumfjöllun og tónlistargagnrýni. Þegar þær sögðust hafa fengið góða gagnrýni lýstu þær því sem „heppni“ og hafi lítið með verðleika þeirra og hæfni á tónlistarsviðinu að gera. Lára Pálsdóttir og Margrét Hermannsdóttir nefna báðar þetta atriði. Lára segist meira að segja telja að ástæðan fyrir því að hennar hljómsveit hafi fengið góða gagnrýni á Iceland Airwaves vera sú að blaðamaðurinn var kona, hún segir:

Mér fannst gagnrýnin oft bara alveg ágæt sko við vorum alveg frekar heppnar með það og svo líka á Airwaves þá var það kona sem að dæmdi okkur og ég held að það hafi skipt sköpum sko fyrir okkur.

Okkur finnst áberandi hjá þessum konum að þær reyna að gera lítið úr velgengni sinni. Kvenlæg viðmið eins og hógværð spila þar stóran þátt að okkar mati. Gyða Margrét Pétursdóttir (2004) komst að svipaðri niðurstöðu í rannsókn sinni á útivinnandi mæðrum. Konurnar sem hún ræddi við voru feimnar við að lýsa sér á jákvæðan hátt líkt og það samræmist ekki kvenhlutverkinu. Þær vísuðu því í stjörnuspeki sér til fulltingis og aftengja um leið sjálfa sig frá lýsingunni. Kostirnir sem þær bera tengjast aðeins því að þær eru fæddar í viðkomandi stjörnumerki. 

Sjálfstraust, stolt og styrkur

Við tókum eftir því að konurnar töldu sig hafa öðlast betra sjálfstraust eftir að þær byrjuðu að flytja tónlist sína opinberlega. Áhugavert er að skoða svör Láru Pálsdóttur þegar við báðum hana að lýsa sjálfri sér. Hún er elsta konan í hópnum og jafnframt sú sem var elst þegar hún steig sín fyrstu skref í r.o.p. heiminum, hún segir: 

[Ég] bara er mjög skapandi einstaklingur bara sem sko, þú veist hérna listamaður. Ég er líka bara mjög hérna, ég hef rosalega réttlætiskennd og ég er mjög sanngjörn og er einhvernveginn og já bara mjög eða mér finnst það eiginlega vera fyrst og fremst bara mjög hérna ég er mjög bara skapandi, mér finnst ég alltaf einhvernveginn vera að búa til eitthvað eða gera eitthvað þannig og líka sko og já og með ákveðnar skoðanir á því hvernig hlutirnir eiga að vera.

Lára er greinilega með mjög sterka sjálfsmynd og mikið sjálfsöryggi en það eru einmitt kostir sem við teljum nauðsynlega í r.o.p. heiminum. Gagnrýni og mótlæti hefur ekki áhrif á hana því hún virðist hafa byggt sig upp gagnvart því, eins og kom fram í viðtalinu við hana . Hún er eldri en hinar konurnar og hefur, að því er virðist, meira sjálfsöryggi en hinar. Að okkar mati spilar reynslan sem oft fylgir aldrinum þar ákveðið hlutverk vegna þess að hún er búin að þróa með sér þykkan skráp gegn gagnrýni sem endurspeglar samfélagsleg viðmið um staðalmyndir kynjanna. 


Á heildina litið er niðurstaða okkar sú að konur sem ætla að reyna fyrir sér í r.o.p. heiminum þurfa að vera mjög sterkir einstaklingar. Þá eigum við að þær þurfa að vera sjálfsöruggari en gengur og gerist til þess að þola mótlætið sem þær verða fyrir. Við spurðum konurnar um upplifun þeirra af því að vera á sviði og komumst að því að þeim fannst þær á einhvern hátt frjálsari þar en í daglegu lífi. Þær segjast flestar geta verið hreinskilnari á sviði jafnframt því sem þær fá mikla útrás. Við höfum ákveðið að nefna þetta atriði „batman heilkennið“. Bruce Wayne var bara venjulegur maður í sínu daglega lífi en var um leið þvingaður í hlutverki sínu. Hann sá óréttlæti í kringum sig og gat ekkert gert í málunum. Þegar Bruce var hins vegar kominn í Batmanbúninginn breyttist allt. Hann var frjáls undan sínu félagslega hlutverki og gat hegðað sér á allt annan hátt undir formerkjum búningsins. Sólveig Guðmundsdóttir talar um að í sínu daglega lífi sé hún bara „Solla litla“ sem lætur lítið yfir sér. Þegar hún er komin á svið þorir hins vegar að segja og gera meira og finnst allt verða meira „hreinskilið og aggressíft“. Anna Tómasdóttir  tekur í sama streng:

Ég er voðalega hérna, nei ég var voðalega hreinskilin og allt það þegar ég var á sviði og svona sagði einhverja hluti og 

svona.

Á sviði finna þær fyrir frelsi og sköpunarkrafti. Við túlkum upplifun þeirra á þann hátt að þær séu á margan hátt þvingaðar í sínu hversdagslega kvenhlutverki. Sú upplifun að finnast allt vera miklu meira hreinskilið á sviði finnst okkur benda til þess. Viðmið samfélagsins um hvernig konur og karlar eiga að vera eru þvingandi og hafa mikil áhrif á sjálfsmynd okkar og hvernig við högum okkur.  


Hér að ofan höfum við fjallað um hvernig konurnar sem við tókum viðtal við lýstu sjálfum sér. Við höfum sett lýsingar þeirra í samhengi við þá togstreitu sem því fylgir að vilja koma sér á framfæri innan r.o.p. heimsins og halda sig við það sem talið er kvenlegt í okkar samfélagi. Þessu næst munum við draga niðurstöður okkar saman.

Niðurstöður- samantekt

Í íslensku samfélagi er ríkjandi sterk orðræða um einstaklingsfrelsi. Okkur þykir áhugavert að skoða af hverju karlar virðast „frjálsari“ en konur til að stíga inn í r.o.p. heiminn. Konur eru á jaðrinum í r.o.p. heiminum og því gefa þær gagnrýna sýn á hann. Þær taka þátt í honum en eru á sama tíma á skjön við hann. Iceland Airwaves hátíðin fangar að einhverju leyti „stemninguna“ í r.o.p. heiminum og gefur sýn á formgerð hans. Með því að tengja upplifun kvennanna á r.o.p. heiminum við birtingarform hans í lýsingu skipuleggjenda og fjölmiðlaumfjöllun teljum við okkur geta varpað einhverju ljósi á fjarveru kvenna í tónlist. Við viljum byrja þennan kafla á tilvitnun sem lýsir okkar hugmyndum um hvernig framtíð við viljum, fyrir r.o.p. heiminn sem og fyrir samfélagið allt:

Vonin er sú að konur og karlar geti þróað eigin hæfileika og möguleika án þess að vera njörvuð niður af staðalímyndum sem tengd eru ólíkum kynhlutverkunum þeirra, hlutverk sem setja mannlegri reynslu skorður (McGoldrick, 1999, sjá Gyðu Margréti Pétursdóttur, 2004, bls. 33). 

Hugmyndir sem ríkja í samfélaginu um karlmennsku og kvenleika hafa áhrif á sjálfsmyndir okkar og hvernig við högum okkur sem karlar og konur.  Sú tilhneiging að líta á kynin tvö sem andstæðupör er afar sterk í okkar menningu. R.o.p. heimurinn einkennist að okkar mati af hugmyndum um karlmennsku. Karlmennskan á heima í r.o.p. heiminum á meðan að kvenleikinn er þar á jaðrinum.  

R.o.p. heimurinn er notaður sem aðdráttarafl í íslenskri ferðaþjónustu og áhugavert er að sjá hvaða birtingamyndir og tákn eru notuð. Stefán Jón Hafstein talar um Iceland Airwaves hátíðina sem „kraftmestu uppskeruhátíð íslenskrar tónlistar” (Morgunblaðið, 2005). Á sama tíma er fegurð íslenskra kvenna hampað í viðtölum við erlenda ferðamenn eða „bransafólk“. Þessar staðalmyndir eru ítrekað notaðar í ímyndasköpun Íslands hér á landi sem og á erlendum vettvangi og eru afar þvingandi fyrir konur. Að okkar mati rammar þessi ímyndasköpun konur inn sem frávik eða hálfgildings tónlistarmenn og gerir inngöngu tónlistarkvenna að heiminum erfiða.  

R.o.p. heimurinn byggist upp á  tenglsaneti karla. Þeir skipa stærstan hluta þeirra sem skipuleggja tónleika, útgáfur og þeirra sem skrifa gagnrýni eða umfjöllun um tónlist. Þeirra starfssvið hverfist í kringum tónlistarfólkið. Ekki er hægt að draga skýrar línur á milli þessara sviða. Sumir tónlistarmenn eru einnig tónleikahaldarar, gagnrýnendur eða útgefendur. Við teljum að sömu þættir og hindra framgöngu kvenna „upp á svið“ hindri framgöngu kvenna inn önnur svið r.o.p. heimsins. Konur eru ekki áberandi í r.o.p. heiminum, hvorki sem tónlistarkonur né sem skipuleggjendur eða blaðamenn. Eða eins og Guðni Traustason, einn af skipuleggjendum hátíðarinnar segir: 

Það eru fáar stelpur, eða konur sem eru að vinna sem sagt hjá plötuútgáfunum, sjá um að koma plötunum út og eru fáar stelpur sem eru að vinna við að bóka böndin inn á þessa tónleikastaði sem eru hérna í borginni, og svona fáar stelpur í tónlistarbransanum… Þá gefur það auga leið að það er kannski ekki hvað auðveldast fyrir konur og stelpur að fóta sig í þessu umhverfi.

Við teljum fjölgun kvenna á áhrifasviðum r.o.p. heimsins mikilvæga fyrir framgöngu tónlistarkvenna innan hans. Fjarvera kvenna á áhrifasviðum r.o.p. heimsins lýtur svipuðum lögmálum og fjarvera kvenna í r.o.p. tónlist. Fæð kvenna í áhrifastöðum helst í hendur við fæð kvenna sem spila tónlist. En fjölgun kvenna ein og sér er ekki nægjanleg. Gagnrýnin kynjavitund þarf einnig að koma til. Það sjáum við með muninum á Ingu, sem flúði inn í eldhús undan karlastemningu, og Önnu sem stofnaði kvennahljómsveit og tónkst meðvitað á við karllæga slagsíðu r.o.p. heimsins. Að okkar mati ættu blaðamenn og gagnrýnendur einnig að skoða r.o.p. heiminn og þvingandi staðalmyndir hans að utan og vinna markvisst gegn því að brjóta þær. Skiptir þá engu hvort blaðamaðurinn sé karl eða kona. 

Guðni Traustason einn skipuleggjanda Iceland Airwaves hátíðarinnar sagði þá ekki hafa hugsað út í kynjasjónarmið í tengslum við skipulagninu hennar en var í lok viðtalsins mjög jákvæður gagnvart því að leggja sitt af mörkum. Spurður hvort honum finndist mikilvægt að konur séu sýnilegri í tónlistarheiminum var hann tvímælalaust á því. Hann gat einnig hugsað sé að vinna markvisst í því að auka hlut kvenna á hátíðinni, hann sagði:

Já, að vissu leyti, við viljum hafa sem fjölbreyttasta og flottasta hátíð og það er náttúrulega hluti af því að hafa, að hafa kannski ekki endilega alveg jafnt kynjahlutfall en kannski reyna aða hafa fleiri stelpur sem hluta af hátíðinni. […] eða fá kannski fleiri stelpur til að taka þátt í ákvarðanatökunni með okkur, ég held að það sé mjög jákvætt, ég held að það sé eitthvað sem við ættum endilega að skoða.
Þeir sem eru innan tengslanetsins gera sér ekki endilega grein fyrir stöðu sinni eða forrréttindum. Við teljum viðhorf Guðna því vera jákvætt og merki um aukna meðvitund. Ósk okkar er sú að þetta viðhorf breiðist út og að Guðni geri meira en að „reyna“ að fá fleiri konur til að taka þátt í hátíðinni og vera með í ákvarðanatökuferlinu. Rannsókn okkar sýnir að það eru til konur sem eru tilbúnar.

Með því að gera samfélagið allt meðvitað um mátt þvingandi staðalmynda og formgerð r.o.p. heimsins mun ábyrgðin ekki hvíla á einstaklingnum sem þarf að „safna kjarki“ til að ganga inn á ókunnugt svið. Við verðum öll að vinna saman að því að brjóta upp þvingandi kynhlutverk sem þar með munu gera okkur kleift að þróa eigin hæfileika óháð kyni.

Við teljum einnig að Reykjavíkurborg sem dyggur bakhjarl Iceland Airwaves hátíðarinnar eigi að virða mannréttindastefnu sína og skoða alla menningarstarfsemi sína útfrá kynjasjónarmiðum. Við mælum með að fulltrúar Menningar og ferðamálaráðs Reykjavíkurborgar skoði sjónarhorn kynjafræðinnar á r.o.p. heiminn og leggi sitt af mörkum við að útrýma þvingandi staðalmyndum um kynin.

Ímyndasköpun Íslands snýst um sterkar andstæður náttúrunnar: heitir hverir en kaldir jöklar. Í ímyndasköpun Reykjavíkur má sjá sömu hugmyndir: kaldar nætur en heitt næturlíf (Heiða Jóhannesdóttir, 2006)
. Ímynd íslenska r.o.p. heimsins á erlendum vettvangi er sú að tónlistin er tengd við náttúruna. Í því samhengi hefur landið verið talið ala af sér fallegar stúlkur og svala gæja.  

Viðauki

Viðtalsvísir fyrir tónlistarkonur.

1. Tónlistarlegur bakgrunnur

Á hvaða hljóðfæri spilar þú?

Ertu menntuð á tónlistarsviði?
Hvenær byrjaðir þú fyrst að spila?

Hvenær byrjaðir þú að koma fram með tónlist?

Getur þú sagt mér hvað það var sem vakti áhuga þinn á að stofna hljómsveit?

Getur þú lýst tónlistinni sem þú/þið spilið?

Hvernig er verkaskiptingin innan hljómsveitarinnar?

Hefur þú gefið út tónlist?

Hvaða sæti skipar tónlistin í þínu lífi? 

2. Kunnátta (tæki, snúrur, róterí, spilerí)

Segðu mér aðeins frá dæmigerðum tónleikum hjá ykkur, það er undirbúningi, spilun og það sem í framhaldi kemur.

Hvernig er kunnátta þín á tækjum og tengingum?

3. Samskipti 
Hvernig myndir þú lýsa samskiptum þínum við tónleikahaldara?

Hvernig myndir þú lýsa samskiptum þínum við annað tónlistarfólk?

Hvernig myndir þú lýsa samskiptum þínum við útgefendur?

Upplifir þú einhvern mun á samskiptum þínum við konur eða karla í þessu ferli?

Upplifir þú að kyn þitt hafi áhrif á samskipti þín við aðra í tónlistarbransanum?

4. Fjölmiðlar

Hvernig myndir þú lýsa þeirri tónlistarumfjöllun sem þú/þið hafið fengið?

Hvernig upplifir þú gagnrýni á þig í fjölmiðlum?

Finnst þér kyn þitt hafa áhrif á umfjöllun um þig?

Ef já: að hvaða leiti?
5. Sjálfsmynd

Hvernig myndir þú lýsa þér?

Greinir þú á milli sjálfsmyndar þinnar á sviði og í daglegu lífi?
Finnst þér þú geta verið þú sjálf á sviði?

Finnst þér þú geta verið þú sjálf í viðtölum?

Finnst þér þú þurfa að halda uppi ákveðinni ímynd?
Hefur þú einhverjar fyrirmyndir?
Finnst þér þú hafa breyst að einhverju leiti eftir að þú byrjaðir að fá athygli út á tónlistarsköpun?
Finnst þér fólk líta öðruvísi á þig eftir að þú hófst að flytja tónlist opinberlega?

      Afhverju heldur þú að það séu svona fáar stelpur í tónlist?

Viðtalsvísir fyrir skipuleggjendur
1. Hátíðin/fyrirtækið- saga
-Getur þú lýst fyrirtækinu Hr. Örlygur fyrir mér? (starfsemi, tilgangur, markmið)

-Hvernig er verkaskiptingin meðal ykkar í Hr. Örlygi?

-Ert þú búinn að vinna hjá Hr. Örlygi frá byrjun?

-Hvernig kom það til að þú eða þið fóruð að skipuleggja svo stóra tónlistarhátíð?

-Getur þú lýst fyrir mér sögu hátíðarinnar til þessa, hvernig hún hefur vaxið?

-Getur þú lýst fyrir mér markmiðinu með Airwaves tónlistarhátíðinni?

-Hvernig hefur kynjaskiptingin á Airwaves verið meðal flytjenda?

-Hvernig er kynjaskiptingin meðal þeirra sem skipuleggja hátíðina?(hönnun o.s.f.r)

2.  Ímynd hátíðarinnar og tónlistarheimsins

-Getur þú lýst fyrir mér hvaða áherslur þið hafið varðandi ímynd hátíðarinnar?

-En kynningu? 

-Getur þú lýst því fyrir mér hvernig hátíðin er kynnt á erlendum vettvangi, meðal tónlistarfólks, gagnrýnenda og útgáfufyrirtækja?

-Nú er hátíðin orðin mjög þekkt og varla til tónlistarfólk á Íslandi sem ekki kannast við hátíðina. En getur þú lýst því fyrir mér hvernig þið kynntuð hátíðina meðal tónlistarfólks í byrjun?

-Hafið þið kynnt hátíðina meðal fólks í tónlistarnámi?

-Eru þið með ákveðnar hugmyndir um það hvernig tegund af tónlist á að vera einkennandi fyrir Airwaves hátíðina, ef svo er hverjar þá?

-Að hvaða markhópi/áhorfendahópi beinist markaðssetning hátíðarinnar? 

3. Val á tónlistarfólki fyrir hátíðina
-Hvernig fer val á hljómsveitum eða tónlistarfólki fyrir hátíðina fram?

-Nú er hægt að sækja um þátttöku með því að fylla út eyðublað, hefur það alltaf verið þannig?

-Getur þú lýst því fyrir mér hvernig þið vinnið úr umsóknum og hvað þið hafið að leiðarljósi þegar þið veljið úr þeim?

-Er mörgum sem sækja um þátttöku hafnað?

-Veljið þið einhverjar hljómsveitir eða tónlistarfólk sjálfir?

-Ef svo er, getur þú lýst því fyrir mér hvernig það val fer fram?

-Getur þú lýst fyrir mér hvernig þið veljið úr erlendum hljómsveitum sem spila á hátíðinni?

-Hafið þið eitthvað spáð í kyni tónlistarfólksins sem þið veljið til þátttöku á hátíðinni?

4. Uppskeran
-Hvað er Reykjavík Loftbrú og hvernig kom hún til?

-Hafa margir farið héðan á vegum Reyjavík Loftbrú of flutt tónlist sína á erlendum vettvangi?

-Hver eru skilyrði fyrir að fá Loftbrú?

-Hvernig finnst þér hátðinni hafa verið tekið?

-Hvernig telur þú að upplifun tónlistarfólks sé af hátíðinni, þ.e. fólks sem hefur tekið þátt?
5. Tónlistin og áhugi
-Hvað var til þess að þú ákvaðst að taka þátt í þessu verkefni?

-Hvernig tónlist hefur þú gaman að?

-Hefur þú sjálfur tekið þátt í tónlistarsköpun, verið í hljómsveit o.s.fr.v.?

-Hvaða sess skipar tónlist í þínu lífi?

-Lítur þú á tónlist sem góða útflutningsvöru fyrir Íslendinga?

-upplifir þú mun á tónlistarsköpun karla og kvenna?

Ef já:

Hver er hann?

6. Að lokum!
-Hlutfall kvenþátttakenda á Airwaves hátíðinni og í tónlist yfir höfuð er hlutfallslega mjög lágt, af hverju telur þú að það sé?

-Finnst þér mikilvægt að konur verði sýnilegri í tónlistarheiminum?

-Getur þú hugsað þér að vinna í því markvisst að auka hlut kvenna á airwaves hátíðinni, eins og til dæmis að finna þær og hringja ef þær hafa ekki sótt um?eða auglýsa sérstaklega eftir þeim?

Er eitthvað fleira sem að þú vilt koma á framfæri?

Valgerður Pálmadóttir kt. 250284-8109

_______________________________________________

Björg Sveinbjörnsdóttir kt. 250682-5499

Leiðbeinandi:

Gyða Margrét Pétursdóttir

� Borg heitra kvenna og hríðarbylja. Menningarleg mótun Reykjavíkur sem heitu borgarinnar í norðri. Erindi flutt á vegum Rannsóknarstofu  í kvenna og kynjafræðum 2. mars 2006. 

